Одыб: судзсяна олöмыд ас саяд /тöрыт, талун, аски/
Ме чайта, абу сэтшöм морт, кодöс оз кыскы чужан сиктö. Öд сэні тэ чужин-быдмин, помалін школа, петін тасянь асшöр олöмö. Менö тшöтш кыскö чужан Одыб сиктö, та вöсна и тшöкыда кайлывла сэтчö. И кымын унджыкысь татчö вола, сымын сійö лоö дона да муса.
Одыб сикт паськöдчöма Ньывсер юлöн веськыдладор берег вылын. Л.Н.Жеребцовлöн «Кöні тэ олан» небöгын пасйöма, мый 1747 воын ичöт грездын вöлі олö сöмын 36 мужичöй. Дерт, ме думысь, нывбабаясыд олöны жö вöлі, сöмын тай лыдсö абу пасйöма. Медводдза олысьяснас тані вöлöмаöсь Подоровъяс да Ларуковъяс. 1782 воын грездын вöлöма 11 овмöс, 102 олысь (60 мужичöй да 42 нывбаба). 1859 воын овмöсъяслöн лыдыс содöма 60-öдз, кöні олö 418 морт нин (198 мужичöй, 220 нывбаба). Тайö жö вонас грезд лои сиктöн, нöшта кыпöдісны вичко. Овмöдчöмаöсь нöшта Жижевъяс, Поповъяс, Габовъяс, Михайловъяс, Игушевъяс, Микушевъяс. Кыдзи и мукöд коми сиктса йöз, одыбсаяс вöдитлöмаöсь му, видзлöмаöсь скöт. Мужичöйяс вöралöмаöсь да кыйöмаöсь чери. Кыйдöссö вежлывлöмаöсь нянь вылö. Нывбабаяс горт олісны: кылісны дöра, печкылісны вурун, вурисны паськöм.
1885 вося январын Одыбын воссис церковно-приходскöй школа, кöні велöдчисны 10 зонка. Но дырджык велöдчыны эз вермыны колö вöлі отсасьны бать-мамлы. Врачьяс да фельдшеръяс сиктын абу вöлöмаöсь, мый вöсна 1878 воын писти висьöмысь кулі 11 челядь. 1879 воын одыбсаяс висьмöны тифöн, мыйысь кувсьö 9 морт.

Лэбöны вояс, а такöд öттшöтш пыр паськалö да сöвмö сикт.1916 воын тані оліс 602 морт, 1926-ын – 718, 1930-ын Одыбын воссьöны школа, ФАП, сельпо, эм и милиция. 1970 воын сиктын олö нин 1162 морт, 1979 воын – 1323, 1989 воын – 1205 морт. Талун Одыбын олö 1980 морт.

Бöръя воясö сикт зэв ёна вежсис: мичмис да паськаліс. Сьöкыд кад вылö видзöдтöг, йöз лöсьöдöны семьяяс, быдтысьöны, лэптöны выль керкаяс, олöны судзсьöмöн на. Гашкö, сöмын медся юысь йöзыс дзескалöны.

Сиктса морт лача кутö сöмын ас овмöс вылö: быдтö град выв пуктасъяс, вотчö-кыйсьö, видзö скöт. Сöмын мöссö видзöны 168 юр, уналöн эм порсь, кöза. Бöръя кадö босьтчисны видзны и ыжъясöс, чипанъясöс да дзодзöгъясöс.  Совхозын ёна чинтісны скöтлысь лыд, а лишалан видзсö сеталісны асланыс уджалысьяслы. Сідз, öзынсаяс да тистсаяс пуктöны турун Лопыын, ягвывсаяс, рочсиктсаяс, емельсаяс – Выльтыпиын, унаöн пуктысьöны Одъю бокын да Лымваланьын. Со тадзи и инöны-ладмöдчöны сиктсаяс. Аслыныс турун пуктöны да и совхозлы на кодсюрö вичмöдыштöны. Зіль кöзяин ачыс водзö паськöдыштö видзьяссö, торйöн нин ичöт юяс пöлöн. Уналысь на кывлан, мый скöт видзöмсьыд пöльзаыс этша. Но, майбыр тай, сьöлöмыд оз гудыртчы, кор пызан вылад яя-йöла вöлöгаыд эм. Дерт, абу кокни скöттö видзны, и кадтö уна босьтö. Но öд ноксьытöгыд нинöм ачыс оз ло.
Сиктын медыджыд предприятиенас лоö лесопункт, коді öні пырö «Сторожевсклес» ООО-лöн борд улö. Сиктса мужичöйяс кутöны ыджыд лача тайö предприятие вылас. Во кык сайын тані уджыс пöшти кусліс. Но öні сійö надзöникöн бöр ловзьö. Эм тані и асланыс пекарня, магазин, кöні удждон тшöт весьтö позьö ньöбны сёян-юан, кöлуй да мукöдтор. Лесопунктöн веськöдлысь Ф.М. Михайлов кутö чорыд дисциплина. Зіль да уджач морт оз радейт вина юысьястö да удж вылад код юрнад оз лысьтны локны.
Нöшта сиктын эм вöрын уджалысь куим частнöй бригада. Найö пöрöдöны да вузалöны вöр. Куимнан бригадаас зільöны 10-15 мортöн. Налöн эмöсь асланыс тракторъяс, вöр кыскалан машинаяс.

Сэк жö тырмö лыдыс и уджтöмалысьяслöн. Сідз, Одыбын талун лыддьыссьö 94 уджтöмалысь. Унджыкыс на пиысь нывбабаяс.

Кутшöм жö серпасыс бюджетнöй организацияясын?

Веськыда кö шуны – шуштöм. Сиктын эм шöр школа, участкöвöй больнича, челядьлöн кык садик, культура керка. Но татчöс организацияясын уджалысьясöс олöмыс дзикöдз дзескöдіс. Со коли нин выль волöн коймöд тöлысь, а тані удждон эз на сетавлыны колян восьыс. Со и мöвпыштöй сэсся, кыдзи вермас тшыг велöдысь сетны бур тöдöмлунъяс велöдчысьлы, тшыг врач бура бурдöдны висьысьöс. А кыдзи быдмöны налöн челядь? Правительство жö сöмын öтарö ылöдлö миянöс, миянлысь быдтасъясöс.
Абу ышöдана серпасыс и садикын челядьöс вердöмын. Бöръя кадö посни войтыр оз аддзывлыны фрукты, коді зэв ёна колö быдмысь организмлы. Оз тырмыны и чачаяс, колана методическöй литература. Но челядьöс видзысьяс да садикöн веськöдлысьяс кыдзкö пыр на аддзисны петан туй: корсьöны-судзöдöны челядьöс вердöм вылö сёян-юан, детсадлöн град йöрын быдтöны картупель, свеклö, морковь, парникъясын – помидор-öгурцы. 

Одыбын öтка олöма йöзлы восьтöма керка, кöні зільöны кык социальнöй уджалысь – Лариса Ларукова да Надежда Михайлова. Найö зільöны вöчны ставсö, медым олöма йöз лыддисны асьнысö коланаöн. Пусьöны-пöжасьöны, дöзьöритöны вермытöмъяс бöрся, пывсьöдöны найöс. Кор сиктö волöны районса да карса врачьяс, медвойдöр видлалöны олöма йöзöс. Уна öтка олöма йöзöс, кодъяс олöны гортаныс да кыдзкö-мыйкö вермöны на бергöдыштны ас овмöс, сиктса администрация могмöдö пескöн. Пöрысь йöзлысь шыöдчöмъяс оз кольны бокö, мыйöн вермöны да кыдзи вермöны отсалöны налы и сиктса администрация, и лесопункт.
Сиктсаяслы эм кытысь и ньöбасьны, мед сöмын сьöмыд вöлі. Быдсяма сёян-юаннас да кöлуйöн тырöмаöсь райпо магазинлöн джаджъяс. Дерт, донъясыс курччасьöны жö. Но пыравлысьыд пыр эм. Райполöн лавка кындзи сиктын нöшта уджалö кык коммерческöй. Дзик быдтор жö эм. А абу кö, коран да ваясны. Сöмын тай майшöдлö сійö, мый став сёян-юаныс кыськö вайöм. Босьтам кöть йöла вöлöга да нянь. Эм сиктын совхоз, а йöв, нöк да вый кыськö вайöны. Сэтшöм нин тай миян, буракö, олöмыс-кыськö ваям, а ассьыным нуам. Бокысь вайöмыд, гашкö, чöскыдджык?
Выль воöдзыс на сиктын уджалісны орслöн кык магазин да пекарня. Но орссö бырöдісны, магазинъяс тупкисны. Бур кöть, мый пекарнясö аслас борд улö босьтіс лесопункт да öні ассьыс уджалысьяссö няньöн могмöдö. А няньыд Одыбад чöскыд, бура инасьö.

Öні уналаын паськалö мыж вöчöм. Оз бокö кольччы та кузя и Одыб. И ставыс тайö вина юöмысь да сьöмтöм олöмысь. Со неважöн пыралісны коммерческöй магазинö, петкöдісны сэтысь, мый колö, а помас нöшта на и сотісны. Шышъясыдлы тай быдтор колö. Гусялöны мый ки уланыс сюрö: и пыж моторъяс, и мотоциклъяс, гуясысь – картупель. Вермасны кö, кык син костсьыд ныртö нетшыштасны.

Бöръя кадö сиктсаяс кутісны юсьыны. Юöны и пöрысь, и том. Öтияс нинöм вöчтöмсьыс юсьöны, кöть эськö сиктад эм мый вöчнытö, мöдъяс – лёк олöмсьыс. Öд лэдзчысисны водзын некор юлытöм йöз. Кöть эськö уджтöмалысьыд уна да и уджалысьыслы удждонтö гежöда сетлöны, юысьыдлы тай пыр сьöмыд сюрö вина вылад.
Зэв жаль, мый татшöм ыджыд сиктын уна том йöз, кодъясöс олöмыс торйöн нин ёна дзескöдіс. Школа помалöм бöрын унаöн оз вермыны некытчö инасьны. Со и шöйтöны лунысь-лун туй кузя.

Но, нинöм вылö видзöдтöг, йöз крепыда на кутчысьöны. Эскöны асланыс вынъясö да, кыдзи пасйышті вылынджык, лöсьöдöны семьяяс да ас овмöсъяс.

Мый сёрнитöны йöз аскиа лун йывсьыс, кутшöмöн аддзöны сійöс? Унджыкыс шöйöвошöмаöсь. Водзын кöть эскылісны, а öні оз нин. А татöг овнысö зэв нин сьöкыд.

Но кöть кутшöм эз вöв сьöкыд олöмыс, чужаніныд медся на муса да дона. Сідзкö, колö сійöс видзны. Видзны, мый эм. Оз ков надейтчыны дядьö вылö, а овны аслад вынъяс вылö да öта-мöдлы эскöмöн, мед он коль потöм вор дорö.
Н.Полыгалова
Перевод с коми статьи Н. Полыгаловой «Одыб: судзсяна олöмыд ас саяд»
Жить в достатке зависит  от себя

      Село   располагается на правом берегу реки Нившера. В книге Жеребцова «Где ты живешь?» написано, что в 1747 году в Нившере  проживало 36 мужчин. Сколько женщин, не указано. Первыми жителями тут были Подоровы и Ларуковы. В 1782 году насчитывалось 11 хозяйств, 102 жителя (60 мужчин и 42 женщины). В 1859 году уже  было  60 хозяйств, насчитывалось 418 жителей. В этом же году была возведена церковь. В селе уже проживают Жижевы, Поповы, Габовы, Михайловы, Игушевы, Микушевы.  Занимались земледелием и животноводством. Мужчины ходили на охоту и  ловили рыбу.

Пушнину меняли на хлеб. Женщины  занимались домашним хозяйством, ткали холсты, пряли, шили одежду.

   В 1885 году открылась церковно-приходская школа, в которой обучались 10 мальчиков.

   В 1916 году в Нившере проживало 602 человека, а в 1970 – 1162 человека. Открылись ФАП, сельпо, милиция.  В настоящее время население насчитывает 1980 человек.

   Несмотря на трудности, село строится. Появляются новые семьи, рождаются дети.

   Большим подспорьем является   подсобное хозяйство. Почти все жители держат скотину, выращивают картофель и овощи. Кто не ленится, тот хорошо живет. 

   Самое крупное предприятие в селе – лесопункт, который входит в состав ООО «Сторожевсклес». Жители села надеются на лучшее, ведь 2 года назад работы в лесу никакой не велось. У предприятия есть своя пекарня, магазин, где в счет зарплаты можно отовариться. Начальник лесопункта Михайлов Ф.М держит в коллективе  строгую дисциплину 

   Также лесозаготовкой занимаются три бригады индивидуальных предпринимателей.

   Какая картина в бюджетных организациях? Если честно, то невеселая. В селе есть школа, 2 садика, участковая больница, дом культуры.  Зарплата работников  задерживается на 3-4 месяца.   Не хватает средств и на питание детей в садиках, на новые игрушки, на методическую литературу. Но работники  ищут выход, организовали небольшое приусадебное хозяйство: выращивают овощи и картофель для детсада.

   Для одиноких стариков открыли дом ветеранов. За ними ухаживают 2 соцработника: Лариса Ларукова   да Надежда Михайлова. 

   Одиноких стариков, которые живут в своих домах, администрация старается обеспечить дровами. 

    Промышленными и продовольственными товарами обеспечивают  жителей села магазин  райпо и 2 коммерческих магазина.

   Сейчас растет преступность. Главная причина – алкоголизм и безработица.

   В последние годы многие спиваются. Люди потеряли надежду на лучшую жизнь. Нет работы для молодежи.

   Что думают люди о будущей жизни? На что надеются? Большинство людей в замешательстве. Без  веры в лучшее трудно жить. 

   Как бы ни было тяжело, надо жить и работать, любить родное село и делать все для его процветания.

Н. Полыгалова
